
Fußball, dir leb ich … 

Unn? Hobbt ihr aa scho viereckige Aache vom ville Fußball-Gugge? Bei mir geht’s ächendlich, 

weil ich mir noch goor nedd so ville Spiele oogedönn hoo. Unn weil die Vorrunde mit die ville 

Mannschoffde eh langweilig woor, hömm mich wie ömmer ehrer die Kuriosidääde unn 

Neewesächlichkeide intressiert. Gabs jo scho mehr wie genug.  

Die Stadien unn Plätz zum Beispiel. Der helle Wahnsinn! In Atlanta künnt im Roose die 

sogenannt „Sub-Air“-Technologie zur Owendung. Unterm Roose iss doo a gigantische, KI-

gsteuerte Absaugoolooch installiert. Wenn’s wie aus Eemer schütt‘, saugt der Boode s Wasser 

36-mo schneller oo wie normal. Iss es zu hääß, pumpt doss System kalte Luft nooch oowe, däss 

die Grooswurzel nedd obbsterwe. Doo iss der Roose intelligenter wie so moncher Fußballer, 

der droff spielt!  

Wenn ich üüwerleech, off woss für Äcker mir früher müss spiel hömm – kee Wunner, wenn 

mirsch fußballerisch zu nedd vill gebrocht hömm! Hendunge zum Beispiel, der alt Platz, direkt 

oo die Ströss in Richtung Rapperschause. Woor so schräg, däss s ööwer Tor offs önnder gstanne 

wär, wenn mersch verschoowe hädd. Doo wor die Frooch vo unnern Spielführer vuur die 

Platzwahl nedd, ob merr erscht mit odder erscht geeche Wind spiel welle. Die Frooch woor: 

„Welle mer erscht n Berch noo odder erscht n Berch nauf spiel?“  

Aa veröggt bei die WM: die Trinkpausen. Nooch 22 unn 67 Minudde gidds a jeweils 3-minütige 

Trinkpause. Lauter austrainierte Profis am Werk, die Stadien zum Teil voll klimatisiert, owwer 

die Herren Fußballer müsse alle Pfurz lang amoll trink. Wie mir früher dause s Ruuwehagge 

worrn, iss monichmoll stundenlang nedd getrunke wurrn! Geht eh bloß ömm die Werbung, die 

in denne Pausen gemocht würrd. Eindeutig übertriebe hodd mersch beim Spiel Frankreich – 

Irak. Mehr wie zwee Stonn Trinkpause! Nee, stimmt natürlich nedd. Gereend unn gewittert 

hodds wie blöd unn mer musst halt worrd, bis mer widder weitergspiel konnt.  

Apropos Trinkpause. Die schottische Fans hömm doss irgendwie falsch verstanne. Die mache 

goor kee Trinkpause merr, die saufe durch! Da braucht keener n Schiedsrichter, bis der s Spiel 

unterbricht. Die unterbreche höchstens kurz amoll s Trinke unn hömm ihrn Spielort Boston 

trotz dort erhöhter Biervorrät leer gsoffe! Unn weil merr grood beim Dhema senn: Der 

mexikanisch Spieler Gilberto Mora iss grood amoll 17 Johr alt. Der döff in USA nedd amoll a 

Bier bestell odder sich ohne Erlaubnis vo sei Leut tätowier läss. Verrückte, schöne Fußball-

Welt! Vill Spaß weiterhie!  

Servus, der Eustach. 

 
         Fußball früher in Kleeneuscht … 


